Экспозициялар / «Кіріспе залы»
.....................................................................................................................................

Шет  археологиялық-этнографиялық музейінің экспозициясы «Кіріспе залының» экспозициясынан басталады. Экспозицияда егеменді Қазақстанның мемлекеттік рәміздері және ҚР Мемлекеттік нышандарына арналған стенд-плакат ілінді. «Қазақстанның Тұңғыш Президенті» көрмесінде Егемен Қазақстанның 25 жылдық Тәуелсіздік жылдарындағы сыртқы және ішкі саясатына арналған материалдар жинақталған.

Экспозициялар / «Шет өңірінің тарихы»
.....................................................................................................................................

Келесі экскурсия «Шет өңірінің тарихы» экспозициясында жалғасады. Экспозиция құрамында 16 көрме бар. Ауданның алғашқы құрылу кезеңі 1928 жылдан бастап қазіргі уақытқа дейінгі ауданымыздың бүкіл өткен тарихи өмірінен сыр шертіп тұрған экспозиция болып табылады. Көрмеде , ауданымыздың өркендеуіне, дамуына атсалысқан, ерен еңбегі сіңген аға-апаларымыз, әкелеріміздің фотосуреттерімен қоса, қолжазбалары, наградалары, жекелеген заттары, құжаттары қойылды.

Экспозициялар / «Қасиетті киіз үй»
.....................................................................................................................................
        Этнография залындағы  «Қасиетті киіз үй» экспозициясы ғасырдан-ғасырларға мұра болып келе жатқан ұлттық салт –дәстүрімізді дәріптейтін тұрмыстық үй-жиһаздармен жасақталған. Киіз үйдің ішкі безендірілуі толықтай жаңартылды. Қазақтың ою-өрнегімен көркемделіп, киіз-үй жабдықтары сәндік мағынаға ие бола түсті. Көне тұрмыстық бұйымдармен толықтырылды.

Экспозициялар / «Этнографиялық заттар»
.....................................................................................................................................

     Келесі экспозиция «Этнографиялық заттар» келушілерді көне тұрмыстық бұйымдармен қызықтырады. Атап айтсақ ағаштан, теріден, жүннен, сүйек, мүйізден қарапайым әдістермен жасалған біздің мәдени мұраларымызды атадан-балаға жеткен құндылықтар деп айтуымызға болады. 

     Қазақ халқының өмір жолы көшпелі, жартылай көшпелі және отырықшылық жағдайда өткені белгілі. Осыған орай олардың күнделікті тұрмыста пайдаланған ағаштан жасалған тұрмыстық заттары да көші-қонға немесе отырықшылыққа бейімделіп жасалды. Мысалы: күбі, келі-келсап, ағаш тегене, ағаш ожау, топатай сүт құюға арналған,көптеген ағаштан жасалған заттар қорымызда бар.

    Экспозициялар / «Қыран құстың қанаты талмас»
.....................................................................................................................................

Қазақтың құсбегілік өнеріне арналған көрмеде құсбегілік өнерді кеңінен насихаттаушы Тілеуқабыл Есембекұлының құсбегілік заттары көрмеге қойылған. Шет ауданында 1995 жылы халықаралық «Салбурын95» байқауын өткізген және ҚР танымал құсбегі болған, кешегі жерлесіміз, саятшылық өнерде ізін қалдырған Бірлік Имановтың құсбегілік заттары музейге алынып, тұрақты «Қыран құстың қанаты талмас» атты көрме жасалды.          Көрмеде бүркітшінің құсбегі өнерінде пайдаланған заттары қойылды. Сүйектен жасалған бүркіт балдақ, сапты аяқ, томаға, былғары биялай т.б. Сонымен қатар, кешегі күні бүркітшінің өзі баптаған үлкен қыран құсы-бүркітінің муляжы қойылды. «Құсбегілік» атты толық мағлұмат беретін баннер орналастырылды.

Экспозициялар / «Алаш қозғалысына – 100 жыл»
.....................................................................................................................................

2016 жылы өткен айтулы іс-шара ҚР Тәуелсіздігінің 25 жылдығы, ЮНЕСКО шеңберінде тойланған алаш көсемі Ә.Бөкейханның 150 жылдығы, 1916 ж. Ұлт-азаттық қозғалысының 100 жылдығы қарсаңында «Қыр баласы жүрген жолдармен» тақырыбында Торғайдан-Тоқырауынға дейін өткізілген экспедицияны музей үлкен дайындықпен тарихи тұрғыда қарсы алды. Музей қызметкерлері ғалымдармен, өлкетану, аймақтану бағытында музейаралық ақпарат алмасты. Ә.Бөкейхан, М.Дулатов, А.Байтұрсынов, С.Сейфуллин өмірі мен қызметіне қатысты музейде экспозиция жасалды.

    Экспозициялар / «Домбыра - Дастан»
.....................................................................................................................................
Қазақ даласындағы мыңжылдық музыка үлгісінің көп өзгермей, айна қатесіз бүгінге жетуі, сақталып келуі ауызекі дәстүрдегі таңғаларлық құбылыс деп танылған. Арқаның күйшілік мектебі — шертпе мәдениетінің алтын қазығы деуге  тұрарлық үлкен мектеп. Шет өңірінде қалыптасқан күйшілік мектептің аса дарынды өкілдері Тәттімбет, Тоқа, Қыздарбек, Әбди, Сембек сынды күйшілердің туындыларын асқан шеберлікпен орындап, кеңінен насихаттап орындаушыларға арналған «Домбыра - Дастан» экспозициясы. Бұл көрмеде ауданымыздан шыққан күйшілер Әбікен Хасенов, Орал Исатайұлы, Дәулетбек Сәдуақасұлы, Қайролла Дәулетбекұлы, Зәрубай Сүйіндіков сынды күйші ағаларымызға арналған материалдар жинақталған. Әбікен күйші - Тәттімбет, Тоқа, Қыздарбек, Әбди, Сембек сынды күйшілердің туындыларын кеңінен насихаттап орындаушы.   

      Атышулы «Қоңыр» бір өзі қырық буын қосбасарға татитын алапат күй болды, Әбікен құлдықтың қамытын кигізген кер заманға ішкі наразылығын домбыраның қос ішегіне сиғызды, Алаш үшін жан берген арыстарды жоқтады. Кеңес дәуіріндегі мәдениет саясаты Әбікеннің күйшілік дарынын елемеді, көзі ашық оқығандардан С.Сейфуллиннен басқа күйіне оң баға берген ешкім болмады. Әр дыбысы шер мен шеменге толы «Қоңырды» өзінен кейін тісі батып тартқан домбырашы болған емес.  Домбырасын қолынан тастамайтын Әбікен Арқа күйлерінің үздік шебері атанып, күй мұраға қайталанбас қолтаңбасы бар, қоңыр сазды елуден астам күйлерді жаздырып кетті.

Экспозициялар / «Өнер залы»
.....................................................................................................................................
Өнер залында қылқалам шебері, ҚР Суретшілер Одағының мүшесі, ҚР дизайнерлер одағының мүшесі, ҚР «Мәдениет қайраткері» Б.Е.Мұстафиннің майлы бояумен салынған картиналары бар.


Музей қорындағы құнды жәдігерлердің бірі – пәуеске. XIX ғасырдың аяғына жатады. Қарабек ұстанікі, музейге 1988ж. Дәулетбек Сәдуақасов тапсырған. Сонымен қатар, XIX ғасырда өмір сүрген өз заманының әділ биі, орақ тілді шешені Жақсы Жаңқұтты Ботантайұлы мен XIX ғасырдағы зар заман поэзиясының бел өкілі, өз дәуіріндегі әлеуметтік қайшылықты, туған халқының отаршылдық езгідегі ауыр халін түсіне білген, ел-жұртын имандылыққа, адамгершілікке шақырған Шортанбай Қанайұлының бюстілері бар.

Экспозициялар / «Шертпе күй домбыралары»
.....................................................................................................................................
Келесі экскурсия «Шертпе күй домбыралары» экспозициясымен таныстырады.
Домбыра — қазақ халқының ең кең тараған екі ішекті, көп пернелі музыкалық аспабы. Ол – қазақтар өмірінде маңызды орын алатын, өзіндік музыкалық сипаты бар аспап. Алғаш эпикалық дәстүр шеңберінде жыр, толғау, термелерді сүйемелдеуге қолданылған домбыра кейін аспаптық шығарма – күй жанрының қалыптасуына ықпал еткен. 
Қазақ даласының әр өңірінде кездесетін домбыралар жергілікті жер жағдайына, тұрмыс-салты мен дәстүріне, ән, жыр, күй мектебі мен әр өнерпаздың орындаушылық мәнеріне, аспапшы шеберлердің ісмерлігіне байланысты әртүрлі пішімде дамытылып, өзгеріп отырған. Бұл көрмеде жергілікті ағаш шеберлерінің өз қолдарынан жасалған домбыралары қойылған.

Шет аудандық археологиялық-этнографиялық мұражайының экспозициясы арқылы әрбір жан ондағы тарихи құндылығы зор, мәдени маңызы айшықты жәдігерлерге куә бола алады.

